
Қазақстан Республикасы
Әділет министрі
Е.Ж. Сәрсембаевқа

Құрметті Ерлан Жақсылықұлы!

Осы мүмкіндікті пайдалана отырып, Қазақстан Республикасы Әділет министрлігінің кәсіпкерлердің құқықтарын қорғауды қолдау бағытындағы жұмысына ризашылығымды білдіруге рұқсат етіңіз.
Қазақстан кәсіпкерлерінің құқықтарын қорғау жөніндегі уәкілдің кеңсесі электроника өнімдерін ресми импорттаушылардың туындыларды жеке мақсатта қайта жаңғыртқаны үшін алынатын сыйақыны (авторлық алымды) «Ұлттық зияткерлік меншік институты» РМК тарапынан мәжбүрлеп өндіріп алу мәселесі бойынша өтінішін қарады.
Жағдайды талдау көрсеткендей, «Авторлық құқық және сабақтас құқықтар туралы» Қазақстан Республикасы Заңының 26-бабын қолданудың қазіргі тәжірибесі, сондай-ақ әмбебап цифрлық техниканы қамту арқылы жабдықтар тізбесін кеңейту (Қазақстан Республикасы Әділет министрінің 2015 жылғы 17 наурыздағы №159 бұйрығы) азаматтық құқықтың негізгі қағидаттарына, халықаралық озық тәжірибеге, сот практикасына қайшы келеді және елеулі әлеуметтік-экономикалық тәуекелдер туындатады.
Осыған байланысты төмендегі түбегейлі қайшылықтарға назар аударуыңызды сұраймын:
1. Азаматтық құқық негіздеріне және халықаралық сот практикасына қайшылық
Заңға сәйкес сыйақы төлеу міндеті туындыны тек жеке тұлғаның «жеке мақсатта» қайта жаңғыртуы жағдайында ғана туындайды. Алайда алым жабдықты әкелу кезінде импорттаушылардан өндіріліп алынады. Ал бұл кезеңде түпкілікті тұтынушының кім болатынын – жеке тұлға ма, әлде заңды тұлға ма (B2B сектор) – анықтау мүмкін емес.
Мұндай тәсілдің жол берілмейтіндігі қалыптасқан халықаралық сот тәжірибесімен расталған. Атап айтқанда, Еуропалық Одақ Сотының (ECJ) Padawan v. SGAE (C-467/08) ісі бойынша қабылдаған іргелі шешімінде жеке көшіру үшін алынатын алымды компаниялар, мекемелер және басқа да кәсіби ұйымдар жеке көшіруге қатысы жоқ мақсаттар үшін сатып алатын жабдықтарға қолдану заңсыз екені тікелей көрсетілген. «Ұлттық зияткерлік меншік институты» РМК-нің импорт көлемінің барлығына, оның ішінде корпоративтік сатып алуларға да ешқандай саралаусыз алым салу тәжірибесі кәсіпкерлік субъектілерінің мүліктік құқықтарын өрескел бұзу болып табылады.
2. ҚР Әділет министрлігі Заңнама және құқықтық ақпарат институтының ресми доктринасына қайшылық
Әмбебап IT-құрылғылардан (смартфондар, Smart TV және т.б.) алым алу бүгінгі күні пайдаланушылардың Netflix, Spotify және басқа да сервистерге заңды түрде жазылым үшін ақы төлейтінін ескермейді. Нәтижесінде құрылғылардың өзінен алынатын алым қосарланған төлемге айналады.
Авторлық алымдарды мұндай кеңейтудің орынсыз екендігі ресми деңгейде де мойындалған. Атап айтқанда, Қазақстан Республикасы Әділет министрлігі мен Қазақстан Республикасы Заңнама және құқықтық ақпарат институтының қолдауымен жарық көрген[footnoteRef:1] «Қазақстан Республикасының зияткерлік меншік құқығы» оқу құралында Ұлыбритания, Испания, Норвегия және басқа да бірқатар елдердің озық тәжірибесінде ұялы телефондар мен цифрлық құрылғыларға авторлық алым қолданылмайтыны немесе оның күшінің жойылғаны, оның орнына бюджеттік субсидиялау не тікелей лицензиялау модельдері қолданылатыны көрсетілген. [1:  ПРАВО ИНТЕЛЛЕКТУАЛЬНОЙ СОБСТВЕННОСТИ РЕСПУБЛИКИ КАЗАХСТАН: Учебное пособие / Отв. ред. к.ю.н., доцент З.Х. Баймолдина, д.ю.н., проф. Т.Е. Каудыров. – Астана: ГУ «Институт законодательства Республики Казахстан», 2013. – 264 с.
] 

3. Төлемнің квазисалықтық сипаты және қосарланған салық салу тәуекелі
Алымды жинау функциялары «Ұлттық зияткерлік меншік институты» РМК-не берілгеннен кейін бұл төлем міндетті квазисалық белгілеріне ие болды.
Сонымен бірге, аталған мекеме төленген соманың тек 25 пайызына ғана электрондық шот-фактура (ЭШФ) береді.
Бұл тетік Қазақстан Республикасы Қаржы министрлігінің Мемлекеттік кірістер комитеті әкімшілік ететін Қазақстан Республикасы Салық кодексінің талаптарына тікелей қайшы келеді. Төлемнің қалған 75 пайызы бойынша растайтын құжаттардың болмауы ресми импорттаушылардың бұл шығындарды корпоративтік табыс салығы бойынша шегерімдерге жатқызу құқығын заң жүзінде шектейді.
Осылайша мемлекет сараптамалық ұйым арқылы ашық жұмыс істейтін бизнесті салықтық есептілікті бұрмалау тәуекеліне итермелейді және қосарланған салық салу қаупін туындатады, бұл жол беруге болмайтын жағдай.
Кәсіпкерлік субъектілеріне қосымша квазисалықтық жүктеме жүктейтін қазіргі тәжірибе Мемлекет басшысының бизнеске түсетін қысымды азайту және әділ салық жүйесіне көшу жөніндегі тапсырмаларына қайшы келеді.
4. ҚР Жасанды интеллект және цифрлық даму министрлігінің цифрландыру саясатына қайшы келетін жасанды әкімшілік жүктеме
Бекітілген қағидаларға сәйкес деректерді жинау процесі толық автоматтандырылып, «Бірыңғай цифрлық платформа» арқылы жүзеге асырылуы тиіс.
Алайда қазіргі уақытта бұл ақпараттық жүйе техникалық тұрғыдан дайын емес және кедендік әрі салықтық органдардың ақпараттық жүйелерімен интеграцияланбаған.
«Ұлттық зияткерлік меншік институты» РМК-нің есептілікті қолмен жинауға және импорттаушылардан деректер базасын өз бетінше жүргізуді талап етуге бағытталған әрекеттері артық әкімшілік ауыртпалық туғызады.
Бұл Қазақстан Республикасы Жасанды интеллект және цифрлық даму министрлігі жүзеге асырып отырған мемлекет пен бизнес арасындағы өзара іс-қимылды дебюрократияландыру және цифрландыру саясатына тікелей қайшы келеді.
Мемлекеттік ақпараттық жүйелердің дайын еместігі кәсіпкерлердің мәжбүрлі қол еңбегі есебінен өтелмеуі тиіс.
5. Уақытсыздық, жинақталған жүктеме және бағаның мультипликативті өсуі (әлеуметтік-экономикалық фактор)
Қазіргі макроэкономикалық жағдайда қосымша квазисалықтық төлемдерді енгізу мүлдем орынсыз.
Заңды бөлшек сауда желілері мен импорттаушылар ҚҚС бойынша күтілетін өзгерістерге, IMEI кодтарының деректер базасын әкімшілендіруге және кәдеге жарату алымына байланысты онсыз да елеулі жинақталған жүктемені көтеріп отыр.
Импорттаушылар айналымының 0,5 пайызын алып қою құрылғылардың бөлшек сауда бағасына міндетті түрде қосылады.
Бұл:
– әлеуметтік маңызы бар электроника бағасының мультипликативті өсуіне (смартфондар мен планшеттер бүгінде азаматтардың eGov қызметтеріне, білім беру жүйесіне және қаржы секторына қол жеткізуінің негізгі құралы болып табылады);
– көлеңкелі экономиканың кеңеюіне алып келеді.
Алымның тек заңды импорттаушылардан алынуы ашық жұмыс істейтін бизнесті жазалап, контрабандалық өнімдерге қаржылық артықшылық береді. Қазақстанның мобильді электроника нарығындағы контрабанданың үлесі қазірдің өзінде өте жоғары деңгейде.
Бұл бастама экономиканы заңдастыру жөніндегі Үкіметтің күш-жігерін әлсіретіп, заңды кәсіпкерлерді қорғау жөніндегі Президенттің тапсырмаларына қайшы келеді.
6. Қолданыстағы талаптардың құқықтық тұрғыдан жарамсыздығы
Қолданыстағы тізбеде (№159 бұйрық) сыртқы экономикалық қызметтің тауар номенклатурасы (СЭҚ ТН) кодтары көрсетілмеген, бұл тауарларды нақты құқықтық сәйкестендіруге мүмкіндік бермейді.
Сондықтан «Бірыңғай цифрлық платформа» толық іске қосылып, Мемлекеттік кірістер комитетінің ақпараттық жүйелерімен интеграцияланбайынша, «Ұлттық зияткерлік меншік институты» РМК-нің деректерді қолмен ұсыну жөніндегі кез келген талаптары заңсыз болып табылады.
Жоғарыда баяндалғандарды ескере отырып, Қазақстан Республикасы Кәсіпкерлік кодексінің 307-бабын басшылыққа ала отырып, халық үшін бағалардың өсуіне жол бермеу және бизнестің заңды құқықтарын қорғау мақсатында, төмендегілерді ҰСЫНАМЫН:
1. Қазақстан Республикасы Әділет министрінің 2015 жылғы 17 наурыздағы №159 бұйрығына өзгерістер енгізуді бастап, смартфондарды, планшеттерді, Smart TV құрылғыларын, смарт-сағаттарды, смарт-көзілдіріктерді және веб-камераларды жабдықтар мен материалдық тасымалдаушылар тізбесінен толық алып тастау.
2. Тізбе қайта қаралғанға дейін «Ұлттық зияткерлік меншік институты» РМК-не (Қазпатентке) жолданған хабарламаларды кері қайтарып алу немесе күшін жою және Тізбеге тиісті өзгерістер енгізілгенге дейін ресми импорттаушыларға қатысты хабарламалар жіберу тәжірибесін толық тоқтату жөнінде тапсырма беру.
3. Қазақстан Республикасы Қаржы министрлігінің Мемлекеттік кірістер комитетімен бірлесіп, төлем сомасының тек 25 пайызына ғана ЭШФ беру тетігінің Қазақстан Республикасының Салық кодексіне сәйкестігіне құқықтық баға беру.
4. Қазақстан Республикасы Әділет министрлігінің, Қазақстан Республикасы Жасанды интеллект және цифрлық даму министрлігінің және Қазақстан Республикасы Қаржы министрлігі Мемлекеттік кірістер комитетінің өкілдерінің қатысуымен Бизнес-омбудсмен аппараты алаңында ведомствоаралық бірлескен кеңес ұйымдастыру.
Осы ұсынымды қарау нәтижелері және қабылданған шаралар туралы заңда белгіленген мерзімде ресми жауап беруіңізді сұраймын.

Қосымша: 8 файл.


Құрметпен,
Қазақстан кәсіпкерлерінің құқықтарын
қорғау жөніндегі уәкіл                                                                     Қ. Нұров

